
				இப்பக்கம் மெய்ப்பு பார்க்கப்படவில்லை
454 - நினைவு அலைகள்

தணிக்கை செய்தவர் அத்தகைய கொள்கையில் வளர்ந்த ஒருவர்போலும்.

ஏதாவது குறை சொல்லாவிட்டால், தமது மேல் அலுவலர்கள் தம்மைத் தவறாக மதிப்பிடுவார்கள் என்று நினைத்து இருக்கக்கூடும்.

நீண்ட பட்டியல் ஒன்று திரட்டினார். குறிப்பிட்ட சில திங்களில் பல தேதிகளை வரிசைப்படி எழுதினார்.

ஒவ்வொன்றிற்கும் நேரே, ஒன்றே கால் ரூபாய், ஒன்றரை ரூபாய் என்று கணக்கு எழுதினார்.

அந்த நீண்ட பட்டியலைக் கணக்குத் தணிக்கைத் தலைவர் அலுவல கத்திற்கு அனுப்பிவிட்டார்.

அலுவலகக் கோப்புகள் ஏன் இத்தனை முறை துணை இயக்குநரின் வீட்டுக்கு அனுப்பப்பட்டன?

அந்தக் கோப்புகளை அலுவலகத்திலே பார்த்திருக்கக் கூடாதா? அப்படி வாடகை ரிக்ஷாவில் அனுப்புகையில் ஒரே தொலைவுக்கு வெவ்வேறு கட்டணம் கொடுப்பானேன்? இந்தச் செலவுகளைத் தவிர்த்து இருக்க முடியாதா?

இவ்வளவு பெரிய கேள்விகளை எழுப்பி, ‘கணக்கு எதிர்ப்புக் குறிப்பினை அனுப்பி இருந்தார்.

சில நாள்களுக்குப்பின் இக் குறிப்பு பொதுக்கல்வி இயக்குநருக்கு நேரடியாக வந்தது.

திருமதி ஓ.சி. சீனிவாசன் அப்போது இயக்குநராக இருந்தார்.

அவர், அவ்வறிக்கையையும் எதிர்ப்புக் குறிப்பையும் படித்துப் பார்த்தார்; தணிக்கைக் குறிப்பில் இருந்த சில்லறைத்தனத்தைக் கண்டு வெகுண்டார்.

திருமதி ஓ.சி. சீனிவாசன், தலைமைக் கணக்குத்தணிக்கையாளருக்கு ஒரு நேர்முகக் கடிதம் எழுதினார்.

‘பல திங்களாக, நெ. து. சுந்தரவடிவேலு இரு துணை இயக்குநர் பதவிகளை ஏற்று நடத்தி வருவதை, உங்கள் தணிக்கையர், பதிவேடுகளில் இருந்து உணர்ந்து இருப்பார்.

‘அப்பருவத்தில்தான், வீட்டிற்குக் கோப்புகளை அனுப்ப நேர்ந்தது என்பதும், அவர் கண்ணில் பட்டிருக்க வேண்டும். ரிக்ஷா கூலி என்பது ஒரே சீராக நிர்ணயிக்கப்பட்ட ஒன்றல்ல.

